	ՀԻՄՆԱՎՈՐՈՒՄ
<<Հայաստանի Հանրապետության կառավարության 2016 թվականի դեկտեմբերի 29-ի N 1313-Ն որոշման մեջ փոփոխություններ կատարելու, Հայաստանի Հանրապետության էներգետիկ ենթակառուցվածքների և բնական պաշարների նախարա​րության ջրային տնտեսության պետական կոմիտեին գումար հատկացնելու Հայաստանի Հանրապետության կառավարության որոշման նախագծի ընդունման անհրաժեշտության

	1
	Անհրաժեշտությունը

	
	2016-2017 թվականների ձմռան ամիսներին հանրապետության գետավազաններում կուտակված բավական քանակությամբ ձյան պաշարը գարնան ամիսներին ջերմաստիճանի կտրուկ բարձրացման ու հորդառատ անձրևների պարագայում՝ գետերի ու հեղեղատարների խոցելի տեղամասերի ամրացման և մաքրման աշխատանքներ չիրականացնելու դեպքում, ինտենսիվ սելավների ու հեղեղումների աղետաբեր ներգործությունը կարող է հանգեցնել հսկայական նյութական վնասների:

Վերը նշվածով պայմանավորված՝ անհրաժեշտություն է առաջացել աշխատանքների և դրանց կատարման որակի նկատմամբ տեխնիկական հսկողություն ծառայությունների գնման գործընթացը կազմակերպել բանակցային ընթա​ցակարգով` առանց գնումների մասին հայտարա​րությունը նախապես հրապարակելու, «Գնումների մասին» Հայաստանի Հանրապե​տու​թյան օրենքի 20-րդ հոդ​վածի 5-րդ մասի 2-րդ կետով սահմանված ընթացակարգով:

Ներկայացվող նախագիծը նախապատրաստվել է` ղեկավարվելով ՀՀ կառավարության 2011 թվականի փետրվարի 10-ի «Գնումների գործընթացի կազմակերպման մասին» N 168-Ն որոշմամբ հաստատված գնումների գործընթացի կազմակերպման կարգի N 1 հավելվածի 25-րդ կետի 6-րդ ենթակետի «բ» պարբերության դրույթով:

Հայաստանի Հանրապետությունում 2017 թվականին գետերի գարնանային կանխատեսվող հեղեղումների անվտանգ անցկացումն ապահովելու նպատակով նախատեսվում են աշխատանքներն իրականացնել Հայաստանի Հանրապետության 7 մարզերում:

	2
	Ընթացիկ իրավիճակը և խնդիրները

	
	1. ՀՀ Սյունիքի մարզում Մ-2 Երևան-Գորիս-Մեղրի-Իրանի սահման միջպետական ավտոմայրուղու 379+200 կմ երկարությամբ հատվածժում Արաքս գետի ափի շուրջ 40 կմ երկարությամբ հատվածը վթարային վիճակում է: Առկա է վթարային տեղամասի ընդլայնման և ավտոմայրուղու քնադման վտանգ: Անհրաժեշտ է իրականացնել ափի ամրացման աշխատանքներ: 
2. ՀՀ Արմավիրի մարզի Բագարան համայնքի տարածքում 40/1-41 սահմանային սյուների հատվածում Արաքս գետի ափը ենթարկվել է ինտենսիվ ողողման: Առկա է վթարավտանգ տեղամասի ընդլայնման, սահմանամերձ տարածքի ողողման, սահմանային ճանապարհի և 41 սահմանային սյան քանդման վտանգ: Անհրաժեշտ է իրականացնել ափի ամրացման աշխատանքներ: 
3. ՀՀ Շիրակի մարզի Կապսի ջրամբարի շինարարական թունելի մուտքամասի և ելքամասի հարակից թեք լանջերի մաքրում քարաբեկորներից՝ շուրջ 200 մ երկարությամբ հատվածում (ծառայում է Կապսի ջրամբարի կառուցման նպատակով գետի հոսքը շրջանցելու համար) և Արթիկ քաղաքի տարածքով անցնող Բմբուլենց և Մովրովի հեղեղատարների առաջնահերթ վերականգնման ենթակա հատվածների մաքրում և ափերի ամրացում, 1-ին փուլ:

	3
	Տվյալ բնագավառում իրականացվող քաղաքականությունը

	
	Հեղեղումներից առաջացած տարերային աղետների կանխարգելման միջոցառումների ծավալներից ելնելով` դրանց հետևանքների մեղմման և սպառնացող վնասի նվազեցման միջոցառումների մշակումն ու իրականացումը՝ սկսած 2007 թվականից դարձել է հանրապետությունում վարվող պետական քաղաքականության գերակայություններից մեկը։

Որոշման նախագիծն իրականացվող քաղաքականությունում փոփոխություններ չի առաջացնում:

	4
	Կարգավորման նպատակը և բնույթը

	
	Որոշման նախագծի նպատակը գետերի և հեղեղատարների ուսումնասիրված տեղամասերով 2017 թվականի գարնանային կանխատեսվող հեղեղումների անվտանգ անցկացումն ապահովելն է:

	5
	Նախագծի մշակման գործընթացում ներգրավված ինստիտուտները և անձինք

	
	Որոշման նախագիծը մշակվել է ՀՀ էներգետիկ ենթակառուցվածքների և բնական պաշարների նախարարության ջրային տնտեսության պետական կոմիտեի աշխատակազմի կողմից:

	6
	Ակնկալվող արդյունքը

	
	Գարնանային վարարումների ժամանակ կկանխվի վերոհիշյալ հատվածներում գետերի ու հեղեղատարների ափերի և ափապաշտպան արգելաթմբերի քայքայումն ու փլուզումը, առափնյա տարածքները՝ գյուղատնտեսական հողերը, բնակելի տները, զորամասերը, ինժեներական կառույցները, շենք-շինությունները և այլն, զերծ կմնան ողողումներից:


